
COP28-dən Bakıya uzanan yol - Həmrəylik yeganə qayəmizdir 
 

Nurlan Abdalov 

 

Ötən il dekabrın 1-də Dubayda BMT-nin İqlim Dəyişmələri üzrə Çərçivə Konvensiyasının 

Tərəflər Konfransının 28-ci sessiyasına - COP28-ə start verilmişdi. Azərbaycan Respublikasının 

Prezidenti İlham Əliyevin də iştirak etdiyi tədbirə 100-dən çox dövlət və hökumət başçısı, eləcə də 

ümumilikdə 60 mindən çox nümayəndə qatılmış, iqlim dəyişmələri ilə mübarizədə həmrəylik 

nümayiş olunmuşdur. Öz dəst-xətti ilə seçilən tədbirdə bir sıra önəmli qərarlar qəbul olunmuş, daha 

yaxşı gələcək naminə dünyanın qlobal gücləri birlik göstərmişlər. 

 

Dubayda keçirilən tədbirin əsas töhfəsi iqlim dəyişmələri ilə mübarizədə qlobal həmrəyliyi 

möhkəmləndirmək oldu. Xüsusilə yeni maliyyə mexanizmlərinin qəbul edilməsi inkişaf etməkdə olan 

ölkələrin "yaşıl enerji" keçidini dəstəkləmək üçün geniş imkanlar açdı. COP28-in nəticələri bəşəriyyətin 

iqlim dəyişmələri ilə mübarizədə daha əmin addımlar atmasına işarə idi. Bundan başqa, Dubayda keçirilən 

tədbir texnoloji innovasiya sərgiləri və müxtəlif sektorların iqlim dəyişmələrinə uyğunlaşma yollarını 

nümayiş etdirən panel müzakirələri ilə zəngin idi. Burada təqdim edilən həllər arasında karbon tutma 

texnologiyaları, enerjiyə qənaət edən tikililər və iqlim dəyişmələrinin təsirini azaldan aqrar innovasiyalar 

xüsusi yer tutdu. 

Tədbir ilk gündən etibarən aparıcı və inklüziv çıxışlar, panel sessiyalarla dünyanın diqqətini cəlb 

etməyi bacarmışdı. Dubayda keçirilən COP28 İqlim Sammitində mühüm təşəbbüs irəli sürüldü. ABŞ və 

Birləşmiş Ərəb Əmirlikləri başda olmaqla iyirmiyə yaxın ölkə 2050-ci ilə qədər qlobal nüvə enerjisi 

istehsalını üç dəfə artırmaq barədə çağırış etdi. Bu məqsəd 2020-ci ilin göstəriciləri ilə müqayisədə 

əhəmiyyətli artımı hədəfləyir və birbaşa sammitin əsas missiyası ilə - kömür və qaz asılılığını azaltmaqla 

üst-üstə düşür. Bununla yanaşı, COP28 çərçivəsində liderlər sammiti keçirildi. Sammitdə Azərbaycan 

Respublikası Prezidentinin köməkçisi - Prezident Administrasiyasının Xarici siyasət məsələləri şöbəsinin 

müdiri Hikmət Hacıyev və iqtisadiyyat naziri Mikayıl Cabbarov iştirak etdilər. Qeyd etmək lazımdır ki, 

ölkəmiz COP28-də Qoşulmama Hərəkatının sədri qismində xüsusi mövqeyə və statusa sahib idi. Nazir 

Mikayıl Cabbarov öz çıxışında bildirdi ki, Azərbaycan Qoşulmama Hərəkatının sədri kimi iqlim 

dəyişmələrinə xüsusi diqqət ayırır. Qlobal təşəbbüslərin qəbul olunmasından sonra Azərbaycan onların 

beynəlxalq səviyyədə təşviqinə, iqlim təşəbbüslərinin və 2030-cu il gündəliyinin həyata keçirilməsinə 

sadiqliyini nümayiş etdirib: "Transformativ dəyişiklikləri təşviq etmək öhdəliyi dayanıqlılığa, inklüziv 

inkişafa və təmiz enerjiyə xüsusi diqqət yetirməklə milli iqtisadiyyatın yenidən formalaşdırılmasına 

bağlılığı əks etdirir. İqtisadiyyatların yenidən qurulması qlobal miqyasda effektiv və davamlı maliyyə 

mənbələri tələb edir. Bu səbəbdən "yaşıl inkişaf"ın sürətləndirilməsinə müsbət təsir göstərən özəl sektor 

investorları üçün imkanları araşdırmaq məqsədilə şəbəkə platformalarının yaradılması çox vacibdir". 

Dövlətimiz genişmiqyaslı tədbirə böyük nümayəndə heyəti ilə qatılaraq Azərbaycanın ekologiya və 

iqlim sahəsində nailiyyətlərinin dünya ictimaiyyətinə çatdırılmasını təmin etmişdir. Ölkəmiz ilk dəfə 

sözügedən tədbir çərçivəsində öz pavilyonu ilə təmsil olundu. 254 kvadratmetrlik ərazidə qurulmuş 

pavilyonda iqlim dəyişmələri ilə mübarizə sahəsində gördüyü işlər, yumşaldılma və adaptasiya tədbirlərini 

özündə əks etdirən virtual eksponatların nümayişi ilə yanaşı, müxtəlif yerli, regional və beynəlxalq 

təşkilatlar ilə birgə paralel görüş (side event) və seminarlarının keçirilməsində də iştirak etdi. Dubayda 

keçirilən tədbir Azərbaycan üçün daha əlamətdar oldu. Belə ki, COP28 çərçivəsində Qarabağ və Şərqi 

Zəngəzurun "yaşıl enerji" potensialı ilə bağlı təqdimat keçirildi. Qarabağ və Şərqi Zəngəzur iqtisadi 

rayonlarında "karbon neytrallığı" konsepsiyasının həyata keçirilməsinə dair təşkil olunan tədbirdə işğaldan 

azad olunmuş ərazilərdə genişmiqyaslı bərpa və yenidənqurma layihələri haqqında məlumat verildi, bu 

ərazilərdə "yaşıl enerji", "yaşıl kənd təsərrüfatı", habelə təbiətə dost olan texnologiyaların tətbiqi ilə karbon 

neytrallığının təmin edilməsinin əsas hədəflərdən olduğu diqqətə çatdırıldı. 

BMT-nin İqlim Dəyişmələri üzrə Çərçivə Konvensiyasının Tərəflər Konfransının 29-cu sessiyasının 

- COP29-un Bakıda keçirilməsi, ölkəmizin tədbirə möhtəşəm ev sahibliyi xüsusi qeyd olunmalıdır. 

Azərbaycanın böyük fəxrlə dünyaya təqdim etdiyi platforma - COP29 təkcə iqlim dəyişmələri ilə bağlı 

müzakirələr deyil, həm də ölkəmizin qlobal arenada liderlik qabiliyyətini nümayiş etdirmək baxımından 

tarixi hadisə oldu. Bakı dünya siyasətinin döyünən ürəyi kimi ən mürəkkəb qlobal problemlərin müzakirə 

mərkəzinə çevrildi. Bu möhtəşəm tədbir Azərbaycanın qlobal çağırışlara cavab verən və həll yolları təqdim 

edən lider ölkə olduğunu bütün dünyaya sübut etdi. COP29 ölkəmizin həm öz vətəndaşlarına, həm də 



beynəlxalq ictimaiyyətə ümid və iradə dolu mesaj verdi. Ötən il Dubayda keçirilən tədbirlə müqayisədə ilk 

dəfə məhz Bakıda qəbul edilən qərarlar, builki COP-un "Maliyyə COP-u" adlandırılması dünya miqyasında 

olduqca əlamətdardır. Əldə olunan razılaşmaya əsasən inkişaf etmiş ölkələr hər il inkişaf etməkdə olan 

ölkələrə iqlim dəyişmələri ilə mübarizə üçün 300 milyard dollar dəstək vəd etdilər. BMT-nin İqlim 

Dəyişmələri üzrə Çərçivə Konvensiyasının icraçı katibi Saymon Stil bu tarixi razılaşmanı belə 

qiymətləndirdi: "Bu, çətin yol idi, lakin biz razılaşma əldə etdik". COP29 zənginlərin iqlim məsuliyyətini 

daha ciddi şəkildə qəbul etdiyini göstərərək ədalətli və dayanıqlı gələcəyin qurulmasına doğru mühüm 

addım oldu. Keçən il Dubayda keçirilən COP28-də Paris Sazişinin 6.4-cü maddəsinin razılaşdırılması üçün 

böyük ümidlər olsa da bu məqsəd reallaşmamışdı. Lakin Bakı COP29 çərçivəsində bu çətin tapşırığı həll 

etməklə tarix yazdı. Tərəflər 6.4-cü maddə ilə yanaşı, həm də 6.2 və 6.8-ci maddələri razılaşdıraraq karbon 

bazarının BMT-nin tam nəzarəti altında fəaliyyətinə qapı açdılar. Bu qərar əslində təkcə beynəlxalq iqlim 

siyasəti deyil, hər birimizin gündəlik həyatı üçün əhəmiyyətlidir. Paris Sazişinin 6-cı maddəsi icra edildikcə 

kömür zavodları sıradan çıxacaq, külək, su və günəş enerjisi ilə çalışan stansiyaların sayı sürətlə artacaq. 

Meşələrin məhvi təhlükəsi aradan qalxacaq, yeni yaşıllıq zonaları salınaraq dünyamız daha sağlam və "yaşıl 

gələcəyə" doğru irəliləyəcək. Bakı bu tarixi razılaşma ilə iqlim dəyişmələrinə qarşı mübarizədə qlobal 

liderliyini bir daha sübut etdi. 

COP-a ev sahibliyi və ya iqlim dəyişmələrində aparıcı mövqe tutmaq dünya ölkələrinin ən ümdə 

vəzifələrindən hesab olunur. Məhz bu çərçivədə Yer kürəsinin sakinlərinin hər birinin həmrəy olması, 

planetimizin gələcəyi naminə birgə fəaliyyət göstərməsi vacibdir. Bakıda keçirilən COP29 tədbirində 

beynəlxalq ictimaiyyət bir daha buna şahidlik etdi. Məqsəd və əqidə bütövlüyünün yaratdığı imkanlar 

növbəti dəfə öz təsdiqini tapdı. 


